
					Un fermoso ovo branco é unha historia sobre como volve nacer a alegría, sobre como a vida sempre se abre paso, igual cá galiña protagonista: correndo, berrando, cantando.

					Os que primeiro a perseguen son os nenos e as nenas, valentes, que desexan bailar sen límites, pero detrás van as familias, propias e alleas. Mesmo logra desconcertar os soldados.

					E todo por unha galiña, que ata nos peores tempos nos regala “un fermoso ovo branco”.

					Para as persoas que me lembran a importancia da liberdade, especialmente as nenas e os nenos. Para quen aínda consegue imaxinar un mundo mellor. Para Víctor, que acolleu con tanto cariño este texto.

					Paula Carballeira

				

			

			
				
					Dedicado a todas aquelas persoas que nos sacan un sorriso nas peores circunstancias.

					Miguel Cerro

					Esa mañá, as bombas deixaron de caer.

					Ao principio, a xente quedou desconcertada, como se lles faltase algo, coa sensación de que soñaban.

					Despois, as persoas máis valentes puxeron un pé na rúa.

					Evidentemente, as nenas e os nenos puxeron na rúa os dous pés.

					Miraron cara arriba. Había nubes, pero ningún avión no ceo, só ronseis.

					Notaron as cóxegas do peor dos medos, o medo ao silencio.

					Así que, para impedir que o medo lles encollese o corazón ata esmagalo, foron facendo soar o que atopaban polo chan: ferros, madeiras, cascallos..., e comezaron a camiñar polas rúas desertas amodo, sen fuxir de nada; e do barullo saíu música que lles acompañaba os pasos; e da música, ledicia; e, da ledicia, aturuxos e bater de palmas.

					Por un momento, a pesar de que as casas estaban derruídas, de que os coches ardían e de que as árbores tiñan follas de cinza, a xente pareceu recuperar o cariño pola terra na que bailaba.

					Pero acabaron topando cun muro de soldados.

					Tiveron que deter os seus pasos.

					Os soldados miraron aquela xente sen pestanexar, coas armas nas mans.

					A música quedou muda, unha vez máis, e o silencio ocupou de novo o seu lugar.

					Entón, de non se sabe onde, apareceu unha galiña.

					A galiña cacarexaba con toda a intención de poñer un ovo, movía as ás, alarmada, porque o chan queimaba, buscaba un sitio fresco onde quedar sentada.

					A xente, sorrindo, deixouna pasar.

					A galiña cacarexaba, corría, corría, cacarexaba, e mesmo os soldados parecían danzar para non pisala.

					A galiña volvía todo do revés, cruzaba a barreira de soldados, ía, volvía, batía as ás, cacarexaba, corría.

					Os nenos e as nenas comezaron a perseguila.

					As mulleres, sen pensar moi ben no que facían, animaban a galiña.

					Os soldados abalaban, torpes, coas mans nas armas.

					Á avoa Fadia deulle un ataque de risa tan grande que tragou un dos tres dentes que lle quedaban, e o soldado que estaba á súa beira tivo que darlle uns golpes nas costas ao ver que afogaba.

					O soldado estaba tan afeito a golpear con forza que lle fixo cuspir outro dente á vella Fadia. 

					Por máis que o soldado se desculpou, a avoa Fadia quedou rindo, cun dente só.

					E a galiña cacarexaba, corría, abrindo as ás, cara a un lado e cara ao outro lado. 

					Mareábase ela, mareaba os demais, mareaba os soldados, que non sabían onde estaban nin a quen vixiaban.

					O señor Ahmed agachouse para atrapala, pero pesáballe tanto o bandullo que caeu, deu unha reviravolta e non o puideron erguer, de momento, polas gargalladas e porque tiña a barriga inchada de comer só fabas.

					E a galiña cacarexaba, corría, querendo voar, atravesaba aquel muro de pernas e absurdos como se non existisen fronteiras para o seu apuro.

					Ata que, de súpeto, a galiña parou. 

					A galiña calou. 

					A galiña sentou, coa cabeza ben dereita. 

					A galiña abriu o bico e cantou. 

					Ninguén coñecía a súa canción e, aínda así, os nenos e as nenas repetírona, sen vergonza por non seren galiñas.

					Acabou a cantiga. Levantouse a galiña.

					No chan había un ovo. 

					Un ovo branco, fermoso.

					Estiveron a piques de aplaudir, se non fose porque a galiña, digna, seria, mirou ao redor con dureza, sen excepción, houbese soldados ou non. Despois estirou as ás e marchou.

					Cando foron buscar o ovo, non puideron atopalo.

					Por un momento, desconfiaron. Cruzáronse olladas cheas de xenreira. Ata que escoitaron os berros. Os berros dos nenos. Os berros das nenas. Berros de alegría co ovo en alto.

					Como é natural, contaxiouse a alegría. Agora era a xente a que corría para darlle as grazas á galiña.

					Ninguén se ocupou dos soldados.

					Os soldados quixeron protestar, mais non recibiran ordes ao respecto, e tiveron que quedar quietos, observando a xente detrás da galiña sen seguir ningunha dirección marcada, ningunha liña. Decatáronse de que xa non podían dicirlles nada, nin por onde camiñar, nin por onde choutar, nin as palabras que debían soltar ao ar. 

					Os soldados sentíronse sós coas súas armas, vixiando ruínas, ameazando pantasmas.

					O ceo estaba limpo. O sol brillaba.

					Esa mañá, as bombas deixaron de asubiar.

					Esa mañá, a música xurdiu dos cascallos.

					Esa mañá, a terra non sentiu que a pisaban, senón que a acariñaban.

					Esa mañá, unha cidade enteira deixou de terlles medo aos soldados.

					Esa mañá, igual que asomou o día, de entre as plumas dunha galiña naceu un fermoso ovo branco.

